
Inuutsiarniq   ᐃᓅᑦᓯᐊᕐᓂᖅ

ᑏᓇ ᑐᒃᑲᕆᐊᓕᒃᑖᕈᒪᔪᖅ



This book is part of the Inuutsiarniq Reading Series, developed by the  
Department of Health in Nunavut. The Inuutsiarniq Reading Series is a unique,  
Nunavut-developed literacy initiative that infuses Northern values of healthy  
living and self-care into a culturally appropriate reading program.  

The Inuutsiarniq Reading Series was developed to support the reading level  
guidelines outlined in the Department of Education’s Inuktut reading  
program, Uqalimaariuqsaniq. Uqalimaariuqsaniq is a sequential and  
progressive Inuktut reading program that supports students in their  
development as readers.  

Healthy students are better learners and become healthy adults. For more  
information, visit www.gov.nu.ca/health and your local Health Centre.

Fiction

Financial literacy, saving money

ᑏᓇ ᑐᒃᑲᕆᐊᓕᒃᑖᕈᒪᔪᖅ

ᑎᑎᕋᖅᑐᖅ

ᑲᐃᓚᑉ ᒪᒃᑖᓄᑦ

ᑎᑎᖅᑐᒐᖅᑐᖅ

ᐋᓐᑖᓐ ᑰᑦᓕᓇᑦ



	 ᑏᓇᒃᑯᒃ ᐊᓈᓇᒌᒃ ᓂᐅᕕᕐᕕᒻᒨᕐᒪᑎᒃ ᐅᓪᓚᒃᓯᓪᓗᓂ 
ᐱᙳᐊᒃᑯᕕᒻᒧᑦ. ᐃᓕᔾᔨᕕᐅᑉ ᖄᖓᓃᑦᑐᒥᒃ ᐱᐅᓂᖅᐹᑦᑎᐊᕐᒥᒃ 
ᑕᑯᕗᖅ ᑐᒃᑲᕆᐊᓕᒻᒥᒃ.  
	 ᑏᓇ ᑕᑯᓐᓇᑐᐃᓐᓇᖅᐳᖅ ᑐᒃᑲᕆᐊᓕᒻᒥᒃ, ᑕᑯᓐᓈᙳᐊᖅᐳᖅ 
ᑐᒃᑲᕆᐊᓕᖃᑎᖃᖅᑐᓂ ᐱᖃᑎᒥᓂᒃ. ᓂᔾᔭᖏᑦ ᐊᖂᑎᖓᓃᑦᑐᑦ 
ᑎᑦᑕᐅᕋᓛᓕᖅᑐᑎᒃ ᐊᓄᕆᒧᑦ, ᓯᕿᓂᕐᒧᑦ ᕿᓪᓕᖅᑐᑯᓘᓪᓗᓂᓗ 
ᐃᑦᑎᙳᐊᖑᓪᓗᓂ ᑐᒃᑲᕆᐊᓕᖓ.  

	 ᑕᕝᕙᓕ, ᑏᓇ ᑐᐸᑉᐳᖅ ᐊᓈᓇᖓᑕ ᓂᐱᖓᓂᒃ ᑐᓴᕋᒥ. 
	 “ᐊᑏ, ᑏᓇ. ᐊᑭᓖᒋᐊᖃᓕᕋᓐᓄᒃ ᓂᕿᑖᑦᑎᓐᓂᒃ,” ᐊᓈᓇᖓ 
ᐅᖃᖅᐳᖅ.  
	 “ᐊᓈᓈᒃ, ᑐᒃᑲᕆᐊᓕᒃᑖᕆᔪᓐᓇᖅᐸᕋ ᐃᓐᓇ?” ᑏᓇ 
ᓂᕆᐅᑦᑎᐊᖅᑐᓂ ᐊᐱᕆᕗᖅ.  
	 “ᑏᓇ, ᑐᒃᑲᕆᐊᓕᒃ ᐊᑭᓕᒃ $200-ᓂᒃ,” ᐊᓈᓇᖓ ᐅᖃᖅᐳᖅ.  
“ᑮᓇᐅᔭᖃᑦᑎᐊᙱᑦᑐᒍᓪᓕ ᓈᒻᒪᒃᑐᒥᒃ ᑐᒃᑲᕆᐊᓕᒻᒧᑦ.”  
	 “ᐃᓛᒃ ᐊᓈᓈᒃ!” ᑏᓇ ᓂᓪᓕᐊᕗᖅ. ᐃᓯᒃᑲᓂ ᑲᓕᑲᑦᑖᖅᑐᓂᒋᒃ  
ᐊᓈᓇᒥᓂᒃ ᒪᓕᓕᖅᐳᖅ ᓂᐅᕕᖅᑎᒨᓕᖅᑎᓪᓗᒋᒃ. 

	 ᑏᓇ ᐊᓈᓇᒥᓂᒃ ᐃᑲᔪᓕᖅᐳᖅ ᓂᕿᓂᒃ ᐃᓕᓯᕙᑦᑐᓂ 
ᓂᐅᕕᕐᓂᐊᓕᕐᒪᒋᑦ. ᓂᐅᕕᖅᑎ ᓂᕿᑖᖏᓐᓂᒃ ᑲᐃᓪᓗᐊᕈᒻᒥ 
ᐲᖅᐸᓪᓕᐊᕙᐃᑦ, ᐊᑭᖓ ᖁᕝᕙᖅᐸᓪᓕᐊᑐᐃᓐᓇᖅᐳᖅ. 

ᓂᓪᓕᖅᑐᓂ!

$12.57

ᓂᓪᓕᖅᑐᓂ!

$26.42

ᓂᓪᓕᖅᑐᓂ!

$58.89

ᓂᓪᓕᖅᑐᓂ! ᓂᓪᓕᖅᑐᓂ! ᓂᓪᓕᖅᑐᓂ! 

$207.63

	 “ᐊᓈᓈᒃ, ᐅᖃᖅᑲᐅᔪᑎᑦ ᑮᓇᐅᔭᖃᙱᓗᐊᕋᓐᓄᒎᖅ 
ᑐᒃᑲᕆᐊᓕᒃᑖᕆᒍᒪᔭᓐᓄᑦ,” ᑏᓇ ᐅᖃᐱᓗᑉᐳᖅ, “ᑭᓯᐊᓂ ᓂᕿᑖᑎᑦ 
ᐊᑭᑐᓂᖅᓴᐃᑦ ᑐᒃᑲᕆᐊᓕᒻᒥᒃ.”

	 ᑏᓇᐅᑉ ᐊᓈᓇᖓ ᐃᓪᓚᖅᓯᕗᖅ. “ᐸᓃᒃ, ᓂᖀᑦ 
ᐱᔭᕆᐊᖃᓪᓚᕆᒃᑲᑦᑎᒍᑦ,” ᐅᖃᖅᑐᓂ. “ᐃᓚᔮᕇᑎᒍᑦ ᓂᕆᒋᐊᖃᕋᑦᑕ 
ᑮᓇᐅᔭᖅᑖᕋᓱᒃᑲᓐᓂᕐᓂᑎᓐᓂᒃ. ᑖᓐᓇᓕ ᑐᒃᑲᕆᐊᓕᒃ 
ᐱᑖᕆᒍᒪᑐᐃᓐᓇᖅᑕᑦ.”
	 ᑏᓇ ᐊᓐᓄᑕᖅᑐᓂ ᐊᖕᒋᕐᕋᐅᕙᓪᓕᐊᓂᓕᒫᖕᒋᓐᓂ.  
ᐃᓱᒪᒃᓴᖅᓯᐅᓕᖅᐳᖅ ᖃᓄᖅ ᐊᓈᓇᓂ ᐊᖏᖅᑎᒐᓱᒍᓐᓇᕐᒪᖔᕐᒥᐅᒃ 
ᑐᒃᑲᕆᐊᓕᒻᒥᒃ ᐱᔭᕆᐊᖃᕐᓂᖓᓂᒃ. ᐱᓱᑦᑎᓪᓗᒋᒃ, ᑏᓇᐅᑉ 
ᐱᖃᑎᖏᑦ ᓴᓂᖅᑯᑉᐳᑦ ᑐᒃᑲᕆᐊᓕᒃᑐᑎᒃ. 
	 “ᐊᐃᖓᐃ ᑏᓇ!” ᖃᐃᒐᓪᓚᒃᑐᑎᒃ. 

	 “ᐊᓈᓈᒃ, ᑕᑯᒋᑦ! ᐱᖃᑎᓕᒫᒃᑲ ᑐᒃᑲᕆᐊᓕᓖᑦ,” ᐅᖃᖅᑐᓂ.  
“ᑐᒃᑲᕆᐊᓕᒃᑖᕆᐊᖃᖅᑐᖕᒐ!”  
	 “ᐱᔭᕆᐊᓕᕗᑦ ᐱᖁᑏᑦ ᐃᓅᔭᕆᐊᖃᕐᓂᕐᒨᖓᔪᑦ,” ᐊᓈᓇᖓ 
ᓇᓗᓇᐃᔭᐃᕗᖅ. “ᓂᖀᑦ ᐃᒥᕐᓗ. ᑭᓱᒥᓪᓗᑭᐊᖅ ᐃᓱᒪᒋᔭᖃᖅᐱᑦ?”
	 “ᐋᒻ,” ᑏᓇ ᐃᓱᒪᓕᖅᐳᖅ, ᒪᔪᕋᖅᐸᓪᓕᐊᓪᓗᓂ ᐃᓪᓗᖓᓐᓄᑦ.  
“ᐃᓪᓗᕗᑦ?”  
	 “ᐄᑦᑎᐊᖅ,” ᐊᓈᓇᖓ ᐅᖃᖅᐳᖅ. “ᐅᖅᑰᔪᒥᒃ 
ᐊᑦᑕᕐᓇᖅᑐᖃᖕᒋᑦᑐᒥᒃ ᐊᖏᕐᕋᖃᕆᐊᖃᖅᑐᒍᑦ.” 

	 “ᐱᔭᕆᐊᖃᖅᑕᑎᓐᓂᒃ ᑭᓯᐊᓂ ᓂᐅᕕᖃᑦᑕᕆᐊᖃᖅᐱᑕ?” 
ᑏᓇ ᐊᐱᕆᕗᖅ.  
	 “ᐋᒡᒐᐃ,” ᐊᓈᓇᖓ ᐅᖃᖅᐳᖅ. “ᐃᓱᒪᒋᒋᐊᒃᑭᑦ ᐊᓂᑯᓗᑉᐱᑦ 
ᐱᙳᐊᕈᑎᕈᓘᔭᖏᑦ. ᐱᔭᕆᐊᖃᓪᓚᕆᑉᐸᖏᑦ?” 
	 “ᐋᒡᒐᐃ,” ᑏᓇ ᑭᐅᕗᖅ.  
	 “ᓱᓕᕗᑎᑦ. ᑕᐃᒃᑯᐊ ᐱᔪᒪᑐᐃᓐᓇᖅᑕᖏᑦ,” ᐊᓈᓇᖓ 
ᐅᖃᖅᐳᖅ. 
	 “ᖃᓄᕐᓕ ᐱᔪᒪᑐᐃᓐᓇᖅᑕᑦᑎᓐᓂᒃ ᐱᔪᓐᓇᕋᑦᑕ?” ᑏᓇ 
ᐊᐱᕆᕗᖅ, ᐃᓱᒪᒋᓪᓗᓂᐅᒃ ᑕᐃᓐᓇ ᓂᐅᕕᕐᕕᒻᒦᑦᑐᖅ ᑐᒃᑲᕆᐊᓕᒃ. 
	 “ᐊᓂᑯᓗᐃᑦ ᐃᖅᑲᓇᐃᔭᑲᐃᓐᓇᓲᖅ ᕼᐋᑭᖅᑐᓂ 
ᐅᐊᑦᑎᔨᐅᓪᓗᓂ,” ᐊᓈᓇᖓ ᐅᖃᖅᐳᖅ. “ᓄᐊᑦᑎᓲᖅ ᑮᓇᐅᔭᕐᒥᓂᒃ 
ᓂᐅᕕᕈᓐᓇᕐᓂᐊᕋᒥ ᐱᔪᒪᔭᒥᓂᒃ. ᑕᐃᒪᐃᒍᓐᓇᕐᒥᔪᑎᑦ!” 

	 ᑏᓇ ᑮᓇᐅᔭᓕᐅᒐᓚᒃᓯᒪᕗᖅ ᓇᔪᖅᓯᐅᓯᐊᒥᓂᒃ ᓴᓂᓪᓕᒥᓂᒃ, 
ᑭᓯᐊᓂ ᓂᐅᕕᐅᑎᒋᑦᑕᐅᑎᒋᓲᕆᒻᒪᒋᑦ. ᓂᐅᕕᕈᒪᓲᖑᒻᒪᑦ 
ᐊᐃᓯᑯᓖᒻᒥᒃ ᐃᒻᒥᓄᑦ. 
	 ᑏᓇ ᖃᐅᔨᒋᐊᕈᒪᓕᖅᑐᖅ ᓄᐊᓵᒃᑯᕕᖕᒐᓂᒃ ᐃᓗᓕᖃᕐᒪᖔᖅ.  
ᓈᕕᑦᑐᓂᒋᑦ ᓯᖃᓕᓕᒫᑦ ᐃᓪᓕᖓᑕ ᖄᖓᓄᑦ ᓈᓴᓕᖅᑐᓂᒋᓪᓗ. 
	 “$11.65-ᖃᑐᐃᓐᓇᖅᑐᖓᓕ,” ᐅᖃᖅᐳᖅ. “ᐃ’ᐄ!” 
	 ᓄᐊᑦᑎᒋᐊᓕ $200-ᓂᒃ ᑐᒃᑲᕆᐊᓕᑦᑖᕈᑎᔅᓴᓂᒃ, 	
ᓇᔪᖅᓯᑲᓐᓂᕆᐊᖃᙳᓱᑦᑐᖅ. ᐊᒻᒪᓗ ᓂᐅᕕᖃᑦᑕᕈᓐᓃᕐᓗᓂ 
ᐊᐃᓯᑯᓖᒻᒥᒃ! 

	 ᑏᓇ ᐅᑎᖅᐳᖅ ᑰᖃᕐᕕᒻᒧᑦ. ᐅᖄᓚᒍᒪᓕᖅᐳᖅ ᐊᔭᒥᓄᑦ 
ᓇᔪᖅᓯᖅᑎᖃᕆᐊᖃᕐᒪᖔᖅ.
	 “ᐊᐃᖓᐃ, ᑏᓇᐅᔪᖓ!” ᑏᓇ ᐅᖃᖅᐳᖅ ᐅᖄᓚᐅᑎᒃᑯᑦ.  
“ᓇᔪᖅᓯᖅᑎᖃᕆᐊᖃᖅᐱᑦ ᐅᓐᓄᒃ?” 
	 “ᐋᒡᒐᐃ ᐅᓐᓅᖏᑦᑐᖅ,” ᐊᔭᖓᑕ ᑭᐅᕙᐅᒃ. “ᓱᒻᒪᑦ?” 
	 “ᓄᐊᑦᑎᓇᓱᒃᑲᒪ ᑮᓇᐅᔭᓂᒃ ᑐᒃᑲᕆᐊᓕᒃᑖᕈᒪᒐᒪ,” ᑏᓇ 
ᑭᐅᕗᖅ.  
	 “ᐋᒻ. ᐅᖄᓚᕕᒋᓛᖅᑲᒋᑦ ᓇᔪᖅᓯᖅᑎᖃᕆᐊᖃᓕᕈᒪ,” ᐊᔭᖓ 
ᐅᖃᖅᐳᖅ.  
	 ᑏᓇ ᖁᓅᒻᒥᖅᐳᖅ. ᑮᓇᐅᔭᖅᑖᑦᑕᐅᑎᒋᒍᒪᒐᓗᐊᖅᐳᖅ 
ᑐᒃᑲᕆᐊᓕᒃᑖᖅᐸᑦ ᐊᑐᖃᑦᑕᕈᓐᓇᕐᓂᐊᕋᒥᐅᒃ ᐅᐱᕐᖓᒃᓵᓕᒫᖅ 
ᐊᐅᔭᓕᒫᕐᓗ! 

17



	 ᑏᓇ ᕿᓂᓕᖅᐳᖅ ᒪᑐᐃᖅᑕᖅᑐᒥ ᑕᒧᓗᓐᓂᐊᖅᑕᒥᓂᒃ.  
ᐃᖅᑲᐃᓪᓗᓂ ᐊᓈᓇᖓ ᓂᐅᕕᓚᐅᕐᓂᖓᓂᒃ ᑭᒍᑕᖏᓐᓇᓕᖕᓂᒃ 
ᑕᒧᐊᔅᓴᓕᐅᕋᒃᓴᒥᒃ ᓂᐅᕕᕐᕕᒻᒥᑦ. 
	 “ᐊᓈᓈᒃ, ᑭᒍᑕᖏᓐᓇᓕᖕᓂᒃ ᑕᒧᐊᔅᓴᓕᐅᕈᓐᓇᖅᐳᖓ?” 
ᐊᐱᕆᕗᖅ. 
	 “ᐊᑏ,” ᐊᓈᓇᖓ ᑭᐅᕗᖅ. 
	 ᑏᓇᐅᑉ ᐃᖑᓚᓚᐅᖅᑐᓂᐅᒃ ᑯᕕᓪᓗᓂᐅᓪᓗ ᐆᑦᑎᓯᒧᑦ, 
ᐃᓱᒪᖃᓕᖅᐳᖅ. ᑖᓐᓇ ᑯᕕᔭᖓ ᓴᓇᔪᓐᓇᖅᑐᖅ 12-ᓂᒃ 
ᐸᓚᐅᒑᕋᓛᓂᒃ ᑕᒧᐊᒃᓴᓂᒃ, ᐊᒻᒪᓗ ᐊᑕᐅᓯᑐᐃᓐᓇᕐᒥᒃ 
ᓂᕆᓂᐊᖅᑐᓂ. ᐃᓚᖏᖅᑲᐃ ᓂᐅᕕᐊᒃᓴᕆᔪᓐᓇᖅᑕᖏᑦ! 

	 ᑏᓇ ᐆᔾᔭᐃᒃᑯᑎᓂᒃ ᐳᐊᓗᒃᑐᓂ ᐆᑦᑎᓯ ᐴᖅᐹ ᐃᒐᒧᑦ. 
	 “ᓂᐊᒻ”, ᐊᓈᓇᖓ ᐅᖃᖅᐳᖅ, ᓇᐃᒋᐊᖅᓯᓐᓈᑦ.  
ᐆᑦᑎᕋᑖᖅᑑᑉ ᐸᓚᐅᒐᕋᓛᑉ ᑎᐱᖓ ᐃᓪᓗᓕᒫᒥᒃ 
ᑎᐱᑦᑎᐊᕆᓕᖅᑎᑦᑎᕗᖅ.
	 “ᐅᑯᐊ ᓂᐅᕕᐊᒃᓴᕆᓂᐊᖅᑕᒃᑲ ᓄᐊᑦᑎᓂᐊᕋᒪ 
ᑐᒃᑲᕆᐊᓕᑦᑖᕈᑎᒃᓴᒥᒃ,” ᑏᓇ ᐅᖃᖅᐳᖅ.  
	 ᐊᓈᓇᖓ ᖁᖓᑉᐳᖅ. “ᐃᓱᒪᑦᑎᐊᖅᐳᑎᑦ, ᐸᓃᒃ,” ᐅᖃᖅᐳᖅ.  
“ᑎᐱᑦᑎᐊᕆᓪᓚᕆᒃᑐᑦ!” 
	 “ᐃᑭᐊᖅᑭᕕᒻᒨᕈᓐᓇᕐᓂᐊᖅᐱᒋᑦ ᐃᓄᐃᑦ ᖃᐅᔨᓂᐊᕐᒪᑕ 
ᓂᐅᕕᐊᒃᓴᐅᓂᖏᓐᓂᒃ?” ᑏᓇ ᐊᐱᕆᕗᖅ.  
	 “ᐄᑦᑎᐊᖅ,” ᐊᓈᓇᖓ ᐅᖃᖅᐳᖅ, ᑎᒍᓪᓗᓂᐅᓪᓗ ᐅᖄᓚᐅᑦ. 

	 “ᖃᑦᑎᕌᖅᑎᓐᓂᐊᖅᐱᐅᒃ ᐊᑕᐅᓯᖅ?” ᐊᓈᓇᖓ ᐊᐱᕆᕗᖅ. 
	 “ᐋᒻ, $1-ᕌᕐᓗᑎᖃᐃ?” ᑏᓇ ᐃᓱᒪᑐᐃᓐᓇᖅᐳᖅ. 
	 “ᐄᑯᓗᒃ!” ᐊᓈᓇᖓ ᐅᖃᖅᐳᖅ. “ᑕᐃᒫᒃ ᓄᐊᑦᑎᓂᐊᖅᑐᑎᑦ 
$11-ᓂᒃ. ᓄᐊᑦᑎᒍᓐᓇᕐᓂᐊᖅᑐᑎᑦ ᑮᓇᐅᔭᓂᒃ ᑐᒃᑲᕆᐊᓕᒻᒧᑦ 
ᐊᒥᐊᒃᑯᓗᑎᓪᓗ ᓴᓇᔭᒃᓴᑲᓐᓂᕐᒥᒃ ᓂᐅᕕᐅᑎᒃᓴᒥᒃ.”  
ᐊᔾᔨᓕᐅᖅᓯᓪᓗᓂ ᐸᓚᐅᒑᕋᓛᓂᒃ ᑕᒧᐊᒃᓴᓂᒃ ᐅᖄᓚᐅᑎᕋᓛᓂ 
ᐊᑐᖅᑐᓂᐅᒃ ᓇᕿᑦᑕᓕᖅᑐᓂᓗ ᐃᑭᐊᖅᑭᕕᒻᒧᑦ. 
	 ᐃᒪᐃᓕᖓᓪᓗᓂ ᐃᑭᐊᖅᑭᕕᒻᒨᖅᑕᖓ: “ᓴᓇᔭᐅᕋᑖᖅᑐᑦ 
ᐸᓚᐅᒑᕋᓛᑦ ᑭᒍᑕᖏᕐᓇᓖᑦ ᓂᐅᕕᐊᒃᓴᑦ ᐃᓪᓗᒥ 763-ᒥ! ᐊᑕᐅᓯᖅ 
$1-ᕌᖅᑐᖅ. ᓂᐅᕕᕆᐊᕆᔅᓯ ᐆᓇᕐᓂᖏᓐᓂ!” 

	 ᐊᑯᓂᐅᓗᐊᙱᑎᐊᖅᑐᖅ ᓯᕗᓪᓕᐹᖅ ᐃᓄᒃ ᐃᓯᖅᐳᖅ.  
ᐊᓈᓇᖓᑕ ᐱᖃᑎᖓ ᔭᐃᑯ.
	 “ᑐᓴᕋᑖᕋᒪ ᐸᓚᐅᒑᕋᓛᓂᒎᖅ ᑕᒧᐊᒃᓴᓂᒃ ᓂᐅᕕᐊᒃᓴᖅᑕᓕᒃ,” 
ᔭᐃᑯ ᐅᖃᖅᐳᖅ. “ᓂᐅᕕᕐᓂᐊᖅᑐᖓ ᑎᓴᒪᓂᒃ. ᐱᖓᓱᑦ 
ᕿᑐᕐᖓᓐᓄᑦ ᐊᑕᐅᓯᕐᓗ ᐅᕙᓐᓄᑦ!” 
	 ᑏᓇ ᖁᕕᐊᓱᑦᑎᐊᖅᐳᖅ ᓯᕗᓪᓕᖅᐹᒥᒃ 
ᓂᐅᕕᐊᒃᓴᖃᕆᐊᖓᓂᒃ! ᑎᑭᐅᑎᓇᓱᒃᑕᒥᓄᑦ ᖃᓂᓐᓂᖅᓴᐅᓕᖅᐳᖅ 
$4-ᓂᒃ. 
	 “ᓴᓇᒃᑲᓐᓂᓚᐅᕐᓗᒃ!” ᐊᓈᓇᖓ ᐅᖃᖅᐳᖅ. 
	 ᑏᓇᒃᑯᑦ ᐊᓈᓇᒌᒃ ᓴᓇᒃᑲᓐᓂᓕᖅᐴᒃ ᐸᓚᐅᒑᕋᓛᓂᑦ 
ᑕᒧᐊᔅᓴᓂᒃ. ᓄᖅᑲᑲᐃᓐᓇᕆᐊᖃᖅᐸᑦᑐᑎᒃ ᐃᓯᖅᑐᖃᕋᐃᒻᒪᑦ 
ᓂᐅᕕᕆᐊᖅᑐᓂᒃ.  
	 ᐊᑯᓂᐅᙱᑦᑐᖅ, ᐸᓚᐅᒑᕋᓛᑦ ᓂᐅᕕᖅᑕᐃᓐᓇᐅᒐᒥᒃ 
ᓄᖑᑦᑐᑎᒃ.  

	 ᑏᓇ ᖁᕕᐊᑦᑕᒃᑲᒥ ᓄᐊᑦᑎᓕᕐᓂᕐᒥᓂᒃ 
ᓂᐅᕕᕐᕕᒻᒨᒃᑲᓐᓂᕈᒪᓕᖅᐳᖅ ᑕᑯᒃᑲᓐᓂᕐᓂᐊᕋᒥᐅᒃ ᑐᒃᑲᕆᐊᓕᒃ.
	 ᓂᐅᕕᕐᕕᒻᒥ ᐱᙳᐊᒃᑯᕕᒻᒨᕋᒥ, ᑏᓇ ᑕᑯᕗᖅ 	
ᕿᑐᕐᖓᙳᐊᑦᑎᐊᕚᓪᓗᒥᒃ ᐃᓕᔾᔨᕕᒻᒦᑦᑐᒥᒃ. $20-ᕌᑐᐃᓐᓇᖅᑐᖅ!  
ᑏᓇ ᑮᓇᐅᔭᖃᕋᒥ ᓈᒻᒪᑦᑐᓂᒃ ᓂᐅᕕᕈᓐᓇᖅᑕᖓ. 
	 ᑭᓯᐊᓂ ᑏᓇ ᐃᖅᑲᐃᓕᖅᐳᖅ ᐊᓈᓇᖓᑕ ᐅᖃᐅᑎᖃᐅᒻᒪᒍ 
ᑭᓱᓂᒃ ᐱᔭᕆᐊᖃᕐᒪᖔᖅ ᐊᒻᒪᓗ ᐱᔪᒪᒻᒪᖔᖅ. ᖃᐅᔨᒪᓪᓗᓂ 
ᓂᐅᕕᕈᓂᐅᒃ ᕿᑐᕐᖓᙳᐊᖅ, ᐅᑕᖅᑭᔭᕆᐊᖃᕋᔭᕐᓂᕐᒥᓂᒃ 
ᐊᑯᓂᒃᑲᓐᓂᖅ ᑐᒃᑲᕆᐊᓕᒃᑖᕈᓐᓇᖅᓯᓂᐊᕐᓂᕐᒥᓄᑦ.  
ᐅᑎᖅᑎᑦᑐᓂᐅᒃ ᕿᑐᕐᖓᙳᐊᖅ ᐃᓕᔾᔨᕕᒻᒧᑦ ᐊᖏᕐᕋᐅᓕᖅᐳᖅ.

	 ᐱᓱᑦᑐᓂ, ᑏᓇ ᐊᔭᒃᑯᒥᓅᑲᐃᓐᓇᕈᒪᓕᖅᐳᖅ ᒪᐃᓇᒃᑯᓐᓄᑦ.  
ᐊᔭᖓ ᑰᖃᕐᕕᒻᒦᑦᑐᓂ ᓈᓚᑦᑐᖅ ᓈᓚᐅᒻᒥᒃ ᓂᕐᕆᑎᓕᕆᓪᓗᓂᓗ.  
ᑏᓇ ᐃᓛᓐᓂᒃᑯᑦ ᐱᓕᕆᑲᐃᓐᓇᓲᖕᒍᒻᒪ ᐊᔭᒃᑯᒥᓂ 
ᑮᓇᐅᔭᓕᐅᒐᓛᓐᓂᐊᕋᒥ. 
	 “ᐊᐃᖓᐃ, ᐊᔭ!”  ᑏᓇ ᐅᖃᖅᐳᖅ. “ᐱᓕᕆᖁᕕᖖᒐ ᐅᓪᓗᒥ 
ᐃᓪᓗᔅᓯᓐᓂ?” 
	 ᐊᔭᖓ ᒪᐃᓇ ᖁᖓᑉᐳᖅ. “ᐊᒃᑲᐃᓪᓗ ᐃᓪᓗᑯᓗᒃᑯᑎᓪᓗ 
ᑎᑭᓚᐅᕐᒪᑕ ᐃᑉᐸᔅᓴᖅ, ᐊᓐᓄᕌᑦ ᐊᒥᓲᕗᑦ ᐅᐊᓴᕆᐊᓖᑦ,” ᐊᔭᖓ 
ᒪᐃᓇ ᐅᖃᖅᐳᖅ. 

	 ᐊᔭᖓᑕ ᒪᐃᓇᐅᑉ ᐃᓕᓐᓂᐊᖅᑎᑉᐸᐅᒃ ᑏᓇ ᐊᓐᓄᕌᓄᑦ 
ᐅᐊᓴᕐᕕᒻᒥᒃ ᐃᑭᑦᑎᓂᕐᒥᒃ. ᑏᓇ ᐱᓕᕆᓕᑦᑕᐅᑎᒋᓪᓗᓂ 
ᐊᓐᓄᕌᓂᒃ ᐃᒧᓯᓪᓗᓂ ᐸᓂᖅᓴᐅᒻᒦᙶᖅᑐᓂᒃ. ᑏᓇᒃᑯᒃ 
ᐊᔭᒌᒃ ᓂᓪᓕᐊᕈᓘᔭᖅᑐᑎᒃ ᐃᓪᓚᕋᓚᑦᑐᑎᓪᓗ ᐅᓐᓄᓴᓕᒫᖅ   
ᓴᓗᒻᒪᖅᓴᐃᓪᓗᑎᒃ. 
	 ᐱᔭᕇᕐᒪᑎᒃ, ᐊᔭᖓ ᒪᐃᓇ ᐊᐃᔅᓯᓕᖅᑐᓂ ᓂᕈᒥᐊᒐᕐᒥᓂᒃ. 
	 “ᖃᓄᐃᙱᑦᑐᖅ, ᐊᔮᒃ,” ᑏᓇ ᐅᖃᖅᐳᖅ.  
“ᐊᑭᓕᕆᐊᖃᖕᒋᒃᑭᖖᒐ. ᐊᓕᐊᓇᐃᒍᓱᑦᑎᐊᖅᑲᐅᒐᒪ ᐃᑲᔪᖅᑐᑎᑦ 
ᐅᓪᓗᒥ!” 

	 ᑏᓇ ᐊᖏᕐᕋᕐᒪᑦ, ᐊᓈᓇᖕᒐᑕ ᐅᑕᖅᑭᕙᐅ.  
	 “ᐊᔭᑯᓗᐃᑦ ᐅᖃᖅᑲᐅᔪᖅ ᐱᖃᑎᖓᒎᖅ 
ᓇᔪᖅᓯᖅᑎᒃᓴᖃᕆᐊᖃᕐᒪᑦ,” ᐊᓈᓇᖓ ᐅᖃᖅᐳᖅ, ᖁᖓᑦᑐᓂ.   
	 “ᑳᖅᐸᑯᓗᒃ!” ᑏᓇ ᐅᖃᖅᐳᖅ. “ᐊᖅᑯᓴᐅᑎᒍᓐᓇᕿᙶ?” 
	 “ᐊᑏ,” ᐊᓈᓇᖓ ᐅᖃᖅᐳᖅ. 
	 ᓄᓇᓯᐅᒻᒥ, ᑏᓇᐅᑉ ᐊᓈᓇᓂ ᐅᓂᒃᑲᐅᑎᓪᓗᓂᐅᒃ 
ᖃᓄᐃᓕᐅᖅᑲᐅᒻᒪᖔᕐᒥ ᐅᓪᓗᒥ. ᐅᖃᐅᑎᓪᓗᓂᐅᒃ ᕿᑐᕐᖓᙳᐊᕐᒥᒃ 
ᓂᐅᕕᑲᓴᖅᑲᐅᓂᕋᖅᑐᓂ, ᐊᒻᒪᓗ ᐃᑲᔪᖅᑐᒥᓂᐅᓂᕐᒥᓂᒃ ᐊᔭᒥᓂᒃ 
ᓴᓗᒻᒪᖅᓴᐃᑎᓪᓗᒍ. 

	 “ᑏᓇ, ᐅᐱᒋᕙᒋᑦ,” ᐊᓈᓇᖓ ᐅᖃᖅᐳᖅ.  
“ᖃᐅᔨᒪᑦᑎᐊᖅᐳᑎᑦ ᐊᓐᓂᕆᔭᕐᓂᒃ.” 
	 ᑏᓇ ᓇᓗᓕᕈᔪᑉᐳᖅ. “ᖃᓄᖅᑕᐅᖅ?” ᐊᐱᕆᕗᖅ. 
	 “ᐊᓐᓂᕆᔭᖃᖅᑐᓂ, ᑐᑭᖃᖅᑐᖅ ᐱᒻᒪᕆᐅᒻᒪᑦ ᐃᓕᓐᓄᑦ,” 
ᐊᓈᓇᖓ ᐅᖃᖅᐳᖅ. “ᐊᓐᓂᕆᒐᕕᐅᒃ ᐊᔭᓐᓃᒋᐊᔅᓴᕕᑦ 
ᑖᓐᓇ ᐱᒻᒪᕆᐅᓂᖅᓴᐅᒻᒪᑦ ᑮᓇᐅᔭᕐᒥᑦ. ᑕᐃᒫᒃ ᐊᔭᓐᓄᑦ 
ᐊᑭᓕᖅᑕᐅᔪᒪᖅᑲᐅᖖᒋᑦᑐᑎᑦ ᐱᓕᕆᖅᑲᐅᑎᓪᓗᑎᑦ ᐅᓪᓗᒥ.” 
	 “ᑐᑭᓯᕙᓪᓚᐃᔪᖓ,” ᑏᓇ ᐅᖃᖅᐳᖅ. “ᐊᓐᓂᕆᓂᖅᓴᕋ 
ᑐᒃᑲᕆᐊᓕᒃ ᕿᑐᕐᖓᙳᐊᕐᒥᑦ ᓇᒧᙵᕈᓘᔭᕈᓐᓇᕋᔭᕋᒪ 
ᐱᖃᑎᖃᕐᓗᖓ!” 
	 ᐊᓈᓇᖓ ᖃᓪᓗᒥᓄ ᐊᖕᒋᖅᑐᓂ ᖁᖕᒐᑉᐳᖅ. 

	 ᐅᓐᓄᒃᑎᓪᓗᒍ, ᑏᓇ ᓇᔪᖅᓯᖅᑎᐊᓚᐅᖅᐳᖅ ᒪᕐᕉᓐᓂᒃ 
ᓄᑲᑉᐱᐊᕋᓛᓐᓂᒃ. ᐊᓃᓚᐅᖅᑐᑎᒃ ᐆᓇᖅᓯᑦᑏᓪᓗᓂ 
ᓂᕆᓂᐊᖅᑕᖏᓐᓂᒃ ᐊᓈᓇᖓᑦᑕ ᕿᒪᖅᑲᐅᔭᖓᓐᓂᒃ. ᓂᕆᒌᕐᒪᑕ, 
ᐅᖃᓕᒫᕐᕕᒋᓪᓗᓂᒋᑦ ᐃᑲᔪᖅᑐᒋᓪᓗ ᐃᓐᓇᖅᑎᖅᐸᓪᓕᐊᑎᓪᓗᒋᑦ. 
	 ᐊᓈᓇᖓᑦ ᐊᑖᑕᖓᓪᓗ ᐊᖏᕐᕋᕋᒥᒃ, 
ᐊᔪᙱᓈᖅᓯᔪᒻᒪᕆᐅᓪᓗᑎᒃ ᐅᐱᒍᓱᒃᑐᑎᒃ ᑏᓇᒥᒃ. 
	 “ᐃᕐᓂᕗ ᐃᓐᓇᖅᑎᕈᒪᖃᑦᑕᖏᒻᒪᑎᒃ,” ᐊᓈᓇᖓ 
ᐅᖃᖅᑐᓂ. “ᐅᑉᐱᕈᓱᑦᑎᐊᖅᑑᔮᖏᒻᒪᕆᑦᑐᖓ ᐃᓐᓇᖅᑎᒃᑲᕕᒋᒃ! 
ᓇᔪᖅᓯᖃᑦᑕᕈᒪᕕᑦ ᐊᑕᐅᓯᐊᕐᓗᒍ ᐱᓇᓱᐊᕈᓯᑕᒫᑦ?” ᐊᑭᓕᖅᑐᓂᐅᒃ  
ᑏᓇ ᒪᕐᕈᒻᒪᕇᓐᓂᒃ ᓄᑖᒻᒪᕇᓐᓂᒃ $20-ᓂᒃ. 
	 “ᐄ!” ᑏᓇ ᑭᐅᕗᖅ ᓂᐱᖅᑯᖅᑐᓪᓗᓂ. 

	 ᐱᓇᓱᐊᕈᓰᑦ ᖃᔅᓯᒻᒪᕇᑦ, ᑏᓇ ᓄᐊᑦᑎᒍᓐᓇᓚᐅᖅᑐᖅ 
ᑮᓇᐅᔭᓂᒃ ᓇᔪᖅᓯᐅᓯᐊᒥᓄᑦ. ᑕᒧᐊᒃᓴᓕᐅᖃᑦᑕᖅᑐᓂᓗ 
ᓂᐅᕕᐊᒃᓴᕆᕙᒃᑐᓂᒋᑦ ᐃᑭᐊᖅᑭᕕᒃᑯᑦ ᐊᓈᓇᖓᑕ ᐃᑲᔪᖅᑐᓂᐅᒃ. 
	 ᐊᑯᓂᐅᙱᑦᑐᖅ, ᓂᐅᕕᕈᓐᓇᖅᓯᓪᓗᓂ ᓄᑖᒥᒃ ᑐᒃᑲᕆᐊᓕᒻᒥᒃ. 
ᐊᓂᓕᖅᑎᓪᓗᒍ ᓂᐅᕕᕐᕕᓕᐊᕋᓱᓕᖅᑐᓂ, ᐊᓈᓇᖓᑕ ᓄᖅᑲᑎᑉᐹ. 
	 “ᒫᓐᓇᑦᑎᐊᖅ, ᑏᓈ,” ᐅᖃᖅᐳᖅ. “ᐅᓇ ᑕᑯᒍᒃ!”  
ᑏᓇᒥᒃ ᑕᑯᖅᑯᔾᔨᕗᖅ ᐅᖄᓚᐅᑎᕋᓛᕐᒥᓂᒃ. ᓄᓇᖓᓐᓂ 
ᓂᐅᕕᐊᔅᓴᖃᖅᑐᖅᑕᓕᒃ ᑐᒃᑲᕆᐊᓕᒻᒥᒃ ᑏᓇᐅᑉ ᐱᔪᒪᔭᖓᑕ 
ᐊᔾᔨᑦᑎᐊᖓᓂᒃ. $75-ᕌᑐᐃᓐᓇᖅᑐᓂᓗ! 

	 “ᑕᑯᔭᖅᑐᕈᒪᕕᐅᒃ?” ᐊᓈᓇᖓ ᐊᐱᕆᕗᖅ. 
	 “ᐊᑏ!” ᑏᓇ ᐅᖃᖅᐳᖅ.  
	 “ᐳᐃᒍᖅᑕᐃᓕᒍᒃ ᐅᓇ,” ᐊᓈᓇᖓ ᐅᖃᖅᐳᖅ, ᑐᓂᓪᓗᓂᐅᓪᓗ 
ᓂᐊᖅᑯᐊᔾᔭᐃᒃᑯᑎ. “ᐊᑐᕆᐊᖃᑐᐃᓐᓇᕆᐊᖃᕋᕕᐅᒃ!” 
	 ᐃᓪᓗ ᐅᐸᒻᒪᒍ, ᐊᖑᑦ ᓂᐅᕕᐊᒃᓴᓕᒃ ᑐᒃᑲᕆᐊᓕᒻᒥᒃ ᓯᓚᒥ 
ᓇᖏᖅᑐᖅ. 
	 “ᐸᓂᒻᒪ ᐊᑐᑦᑎᐊᖅᐸᓚᐅᙱᒻᒪᒍ,” ᓇᓗᓇᐃᖅᓯᓪᓗᓂ ᐊᖑᑦ.  
“ᐊᒻᒪᓗ ᑕᑭᓗᐊᓕᕐᒪᑦ ᐸᓂᒐ.” 
	 ᑏᓇ ᑐᒃᑲᕆᐊᓕᑲᐃᓐᓇᖅᐳᖅ ᖃᐅᔨᓴᖅᑐᓂᐅᒃ.  
ᓄᑖᓪᓚᕆᑦᑎᐊᖑᓪᓗᓂ. ᖁᕕᐊᓱᒃᑐᓂ ᐊᖑᑦ ᐊᑭᓕᖅᐹ $75-ᓂᒃ 
ᓄᐊᓯᒪᔭᖏᓐᓂᑦ. 

	 ᑏᓇ ᑐᒃᑲᕆᐊᓕᑉᐳᖅ ᓱᒃᑲᐃᑦᑐᓂ ᐊᖏᕐᕋᕐᒥᓄᑦ ᐊᓈᓇᖓ 
ᐱᓱᑦᑎᓪᓗᒍ ᓴᓂᐊᓂ.  
	 “ᑭᓱᒧᓪᓕ ᐊᑐᕐᓂᐊᓕᖅᐱᒋᑦ ᐊᒥᐊᒃᑯᑎᑦ ᑮᓇᐅᔭᑦ?” 
ᐊᓈᓇᖓ ᐊᐱᕆᕗᖅ. 
	 “ᖁᕕᐊᒋᓪᓚᕆᑦᑕᕋ ᑐᒃᑲᕆᐊᓕᒃᑖᕋ,” ᑏᓇ ᐅᖃᖅᐳᖅ.  
“ᑭᓱᑐᐃᓐᓇᕐᒥᒃ ᐱᔪᒪᔭᓐᓂᒃ ᐱᔭᕆᐊᓕᓐᓂᓪᓗ ᐱᒋᐊᑐᒍᓐᓃᖅᑐᖓ!” 
	 ᐃᓱᒪᑲᐃᓐᓇᖅᐳᖅ. 
	 “ᓄᐊᑦᑏᓐᓇᕈᒪᖃᐃ ᖃᒧᑕᐅᔭᖅᑖᕈᓐᓇᓛᖅᑐᖓ!” ᐅᖃᖅᐳᖅ. 
	 ᐊᓈᓇᒌᒃ ᐃᓪᓚᐃᓐᓇᓕᖅᑐᑎᒃ ᐊᖏᕐᕋᐅᕗᒃ. 

